எதுவுமே மலிந்தால் சந்தைக்கு வரும்.
வேண்டாம் திரை மறைவு யுத்தம்.
„உங்களிற்கு தமிழ் தேசியத்தின் பால் அக்கறையிருந்தால் இந்த ஆக்கத்தை முடிந்தளவு மக்களிடம் கொண்டு செல்லுங்கள். இதற்கும் மாற்றுக் கருத்து எழலாம். ஏழ வேண்டும். ஆனால் இந்த உண்மை வெளிக்கொணரப்பட வேண்டும். எதுவுமே மலிந்தால் சந்தைக்கு வரும். ஆனால் நாங்கள் மீண்டுமொருமுறை தோற்ற பிறகு அதைக் கேட்க யாருமே இருக்க மாட்டார்கள்.  என வேண்டுகின்றார் கருத்தாய்வாளரான வண்ணன் குலேந்திரா.„
ஒரு சிறந்த தீர்மானத்தை எட்டுவதற்காக சகலருக்கும் சந்தர்ப்பம் வழங்கப்பட வேண்டும் என்ற திடமான நம்பிக்கையில் இன்போ தமிழ் இந்தக் கருத்துக்கும் சந்தர்ப்பம் வழங்குகின்றது.
- இன்போ தமிழ்குழுமம் -
வட்டுக்கோட்டை , நாடு கடந்த அரசு 
வேண்டாம் திரை மறைவு யுத்தம்
இலங்கை அரசு. விடுதலைப் புலிகளின் தலைமை அங்கே அழிக்கப்பட்ட பின்பு ஒரேயொரு விசயத்திற்கு மாத்திரமே பயப்பட்டது. வெளிநாட்டமைச்சர் ரோகித பொல்லாகமா இலங்கை அரசு புலம்பெயர்ந்த தமிழர்களைப் பற்றி பயப்பட்ட ஒரேயொரு விடயம் இந்த நாடுகடந்த அரசு அமைப்பதைப் பற்றித்தான் என்று பச்சையாகச் சொல்லிப் பயப்பட்ட விடயம் அது. அதேவேளை வட்டுக்கோட்டை தீர்மானத்தின் மீதான மீள் வாக்கெடுப்பை கோமாளிக்கூத்து என்று சொல்லிவிட்டு இருந்துவிட்டார்கள்.
ஆனால் இந்த வட்டுக்கோட்டை வாக்கெடுப்பை நாங்கள் ஏதோ புராண படலமாக மேற்கொண்ட போது இது ஏதோ இந்த நாடுகடந்த அரசைத் தடுக்கவா இப்படிச் செய்யப்படுகிறது என்ற கேள்வி பலராலும் எழுப்பப்பட்டது. 
பல சந்தேகங்கள் கேள்விகளாக்கப்பட்டபோது பதில் தரயாருமேயில்லை. ஆனால் அதற்கு பெரியதொரு பிரச்சாரம் செய்யப்பட்டது. அது இப்போது உண்மையாகி விட்டது போலவே உருததிரகுமாரனை  நோக்கிய உள்ளகத் தாக்குதல்கள் ஆரம்பித்துள்ளன.
தமிழர்களின் போராட்டத்தை ஆதரிக்கின்ற வேற்றின, வெள்ளைக்கார அறிஞர்கள் குழாம் முழுமையாகவே தங்களை இணைத்து நாடுகடந்த அரசுக்கான ஆலோசனைக் குழுவில் இடம்பெற்று அதனை நடைமுறைப்படுத்த முயன்ற போது இரண்டாம்படி நிலையிலுள்ளவர்களிடமிருந்து அதற்கு எதிர்ப்புக் கிளம்பியது. உருத்திரகுமாரன் என்ற ஒரு கற்ற பண்பான மனிதன் என்பதைவிட தேசியத் தலைவரால் பேச்சுவார்த்தைக்கு நியமிக்கப்பட்டவர் என்பதெல்லாம் புறம்தள்ளப்பட்டு இந்தத் திட்டத்தை கைவிடச் செய்ய முயற்சிகள் செய்யப்பட்டன.
· அமெரிக்காவின் தென்னாசியப் பிரதிநிதி ரொபேட் பிளாக் அவர்களே உருத்திரகுமாரனைக் கைது செய்யும் கைவிடும் எண்ணத்தை சிறீலங்கா அரசு விட்டுவிட்டு அவருடன் பேச்சுக்களில் ஈடுபட வேண்டும் என்று அழுத்தம் திருத்தமாகக் கூறிய பிறகும் இந்தக் குழு தங்களின் எண்ணத்தைக் கைவிடவில்லை. மாறாக உருத்திரகுமாரனிற்கு எதிராக  தேசியத்திற்கு ஆதரவானவை என்ற இணையத்தளங்கள் மூலம் தவறான பிரச்சாரம் செய்யப்பட்டுக் கொண்டிருக்கிறது.
வட்டுக்கோட்டை மீள் ஆதரவுத் தீர்மானம் என்ற போர்வையினூடாக நடைமுறைப்படுத்த புறப்பட்டுள்ள இந்த மக்களவை, தேசிய பேரவை போன்றன கம்யூனிச ஆட்சியாளர்களின் அமைப்புக்களின் பிரதியீடுகள். நம்பினால் நம்புங்கள் கீழேயுள்ள இரண்டு விடயங்களில் ஒன்றுதான் இந்த விவகாரத்தில் நடந்திருக்கும்.
1. அதாவது விடுதலைப்புலிகள் தாங்கள் பலமாக இருந்த காலத்தில் நாடுகளின் கட்டமைப்புக்களைப் பற்றிப் படிப்பதற்காக ஒரு சிலரை வெளிநாடுகளிற்கு அனுப்பி அங்குள்ள கல்விநிலையங்களில் அரசமைப்பு மற்றும் அரசியல்யாப்புத் தொடர்பாகப் படிக்கச் சொல்லியிருக்கிறார்கள். அப்படி அனுப்பப்பட்டவர்களில் ஏதோ ஒரு கம்யூனிச நாட்டிற்கு அனுப்பப்பட்டவர் இடைத்தங்கலாக ஐரோப்பில் நின்றுவிட்டார். அவர் படித்த அந்த இத்துப் போன, செல்லாக்காசாகி அந்த நாடுகளிலேயே கடாசப்பட்ட கம்யூனிசக் கட்டமைப்பை புலம்பெயர்ந்த தமிழர்களிடைய செய்ய முற்பட்டுள்ளார்.


2. அல்லது இவர் இதைத் தமிழீழத்தில் உள்ளவர்களிற்குச் சொல்லியிருக்கலாம். அவர்கள் இது காலத்திற்கு ஒவ்வாத ஒரு அரசியல் நடவடிக்கை என இதை தவிர்த்திருக்கலாம். அப்படி அங்கே தவிர்க்கப்பட்ட ஒன்றை இப்போது விடாப்பிடியாக மேற்குலக நீரோட்டத்தில் கலந்த ஒரு இனக்குழுமத்தில் பிரயோகித்து எங்களை எங்கள் நாடுகளின் ஆரோக்கியக் கட்டமைப்பிலிருந்து தள்ளிவைக்கப் பார்க்கிற ஒரு முயற்சியாக இது இருக்கலாம்.
மேற்கத்தைய உலகம் முதலாளித்துவ உலகம் இங்கே கம்யூனிசக்கட்சிகளே எப்பொதும் தலையெடுத்ததில்லை. அதைவிட இப்போது உலகம் ஒரு புதிய ஒழுக்கின் கீழ் இயங்குகிறது. அதில் இந்த மேற்குலகமே அதை கொண்டு செலுத்தும் சாரதியாக இருக்கிறது. அப்படியான நாடுகளில் வாழும் நாங்கள் அந்த நீரோட்டத்திலிருந்து அப்புறப்படுத்தப்பட்டு ஒரு மூன்றாந்தரப் பிரசையாக இருப்பதற்கே இந்த தேசிய சபை, மக்களவை என்றவை எல்லாம் எள்ளிநகையாட இடம்கொடுக்குமே தவிர இது எதையுமே சாதிக்கப்போவதில்லை.
கார்ல்ஸ்மார்க்கும், லெனினும், ஏஞ்சல்ஸ்சும், சேகுவராவும், பிடல் கஸ்ரோவும் எங்களிற்கு இனி பிதாமகர்களாக மாறி நாங்கள் இந்தக் கம்யூனிச சிந்தனாவாதத்தினூடாக எதைச் சாதிக்கப் போகிறோம் என்றால் இன்னொரு 60 ஆண்டுகள் பின் தள்ளிப் போய் 1949ம் ஆண்டுகளில் சில நாடுகள் இருந்தமாதிரி இருக்க வேண்டும்.
· அத்தோடு ஜனநாயக நீரோட்டத்திற்குள் புகுந்து மேற்கத்தைய தேர்தல் நிறுவனங்களை பணிக்கமர்த்தி தேர்தல் வைக்கிறோம். எந்த ஒரு இனமும் இதுவரை செய்யவில்லை என்றெல்லாம் எங்களிற்கு நாங்களே பொன்னாடை போர்த்தும் இந்த செயல் உண்மையிலேயே ஒரு ஜனநாயக மறுப்புச் செயல் என்பதை விட சர்வாதிகாரத்தன்மையையுடையது என்பதுமே உண்மை. வட்டுக்கோட்டைத் தீர்மாணத்திற்கு வாக்கெடுப்பு. ஆம் என்று போடுங்கள் என்றே பிரச்சாரம். ஆனால் வாக்குச்சீட்டில் "இல்லை" என்று போடுவதற்கும் ஒரு இடம்.

· இல்லை என்று சொல்பவர்களிற்கு விளக்கம் அளிப்பதற்கான சந்தர்ப்பம் என்றுமே ஊடகங்களில் வழங்கப்படவில்லை என்பதை விட அப்படி இந்த வாக்கெடுப்பு இன்றைய காலத்திற்கு ஒத்துவராது என்று கூறுபவர்களை எதிரிகளாகவே காட்டிவிட்டார்கள். இதுவா ஜனநாயகம்? இல்லை இது பிழையென்ற பிரிவுடன் ஆரோக்கியமாக கருத்துப்பரிமாறி மக்களிற்கு ஒரு தெளிவான முடிவை எடுக்க வழிசெய்யாமல் தன்னிச்சையாகவே மேற்கொள்ளப்படும் இந்நடவடிக்கை ஒரு பக்கச்சார்பான சர்வாதிகாரம்.
எந்த ஒரு ஜனநாயக அமைப்பிலும் எதிர்க்கருத்து இல்லையென்றால் அங்கே ஜனநாயகம் மறுக்கப்பட்டிருக்கிறது என்பது தான் உண்மை. வாக்களித்தோரில் 99 வீதம் பேர் ஆதரவு என்று சொன்னால் அதன் அர்த்தம் அங்கே மாற்றுக் கருத்துள்ளோருக்கு இடமளிக்கப்பட்வில்லை. அல்லது மாற்றுக் கருத்துள்ளோர் வாக்களிக்காமல் தங்கள் எதிர்ப்பைக் காட்டியிருக்கிறார்கள் என்பது தான். நாங்கள் நேர்மையுடன் எங்களிற்குள் மாற்றுக் கருத்துள்ளோரையும் தங்கள் சமபங்காக வைத்து ஊடகங்களில் நிகழ்ச்சிகளை நடத்தினால் அதுவே எமது இனத்திற்கு ஆரோக்கியம்.
· துரதிஸ்டவசமாக ஊடகங்களைத் தங்கள் கட்டுப்பாட்டில் வைத்துள்ளவர்கள் போட்டியாக நோக்குவது நாடு கடந்த அரசை. 
எனவே இவர்கள் விவாதிக்கப்போவது தங்களுடைய ஒத்தக் கருத்தைச் சார்ந்தவர்களை. இப்போதும் விடுதலைப்புலிகளை ஆதரித்து அவர்கள் வழி நிற்பவர்களை.. எனவே அவர்களை ஆமோதிப்பதில் என்ன தயக்கம்? ஏன் அவர்களைப் பற்றி காழ்ப்புப் பிரச்சாரத்தில் ஈடுபட்டு தங்களுடைய உட்கேவலங்களை வெளிக்கொணர வேண்டும்?

நாடுகடந்த அரசிற்கு உருத்திரகுமாரன் தலைமை தாங்குகிறார். ஒவ்வொரு நாடுகளில் கட்டமைப்புக்கள் உள்ளன. அந்தந்த நாடுகளில் பிரதிநிதிகளும் உள்ளார்கள். அவர்கள் பலரைப் போலவும் கடிதத் தலைப்பில் அல்ல முகவரியுடன் இயங்குகிறார்கள். ஆனால் இந்த நாடுகடந்த அரச செயற்பாட்டை இல்லாது பண்ணிவிட வேண்டும் என்று கங்கணம் கட்டிச் செயற்படுகிற ஒரு துர்ப்பாக்கிய நிலையில் இருக்கிறார்கள்.
தீர்வு தேவை அங்கே அல்லலுறும் மக்களிற்கு. அதற்கான ஒரு தயாரிப்பும் இல்லை. அப்படியிருக்க இவர்கள் கூறும் இந்த மக்கள் சபையும் அதன் செயற்பாடுகளும் ஒரு நாட்டின் கட்டமைப்புக்கு இது பொருந்தினாலும் பொருந்தலாம். ஆனால் அதை ஒரு புலம்பெயாந்த இனத்தில் பிரயோகித்தால் அது தான் இருக்கும் இடத்தில் மற்றைய இனங்களிலிருந்து அந்நியப்பட்டு பலமிழக்குமே தவிர வேறேதுமில்லை.
நாங்கள் முதலாந்தரப் பிரஜைகளாக சம பங்காளராக நடத்தப்படும் நாடுகளில் இந்த கம்யூனிச செயற்பாடுகளைத் தொடர்ந்தால் அது புலம்பெயர்ந்து வாழும் ஒரு இனத்தின் கட்டமைப்பிற்குள் இது பிளவுகளை உண்டுபண்ணி பெரும் சேதாறத்தை அவர்களிற்குள் ஏற்படுத்திவிட்டு எமது இனத்தை அந்நியப்படுத்தப் போகிறது. எப்படியென்றால் இது எமக்கான இரண்டாம் முள்ளிவாய்க்காலாக மாறும் அபாயம் உள்ளது.
இந்த வேற்றின அறிஞர்களும், அரசியல் விஞ்ஞானிகளும் எங்கள் போராட்டத்தை ஆதரித்தது நாங்கள் ஒடுக்கப்பட்ட ஒரு இனம் என்று. எனவே அவர்கள் எல்லோரும் இணைந்து ஆதரிக்கும் நாடுகடந்த தமிழீழ அரசு என்ற குழந்தையை கருவறையிலேயே கொல்ல நினைப்பவர்கள் மகிந்த ராஜபக்சவின் கைக்கூலிகளல்லர் அவர்களும் தேசியத்தின பால் அக்கறை கொண்டவர்கள். ஆனால் தவறானதொரு வழிகாட்டலிற்குள் சிக்குண்டவர்கள்.
· எதுவுமே மலிந்தால் சந்தைக்கு வரும். ஆனால் நாங்கள் மீண்டுமொருமுறை தோற்ற பிறகு அதைக் கேட்க யாருமே இருக்க மாட்டார்கள். 
-வண்ணன் குகேந்திரா -
